
Sa Sardigna in sa relata de Italy for Climate – Sa Sardigna est sa de duas regiones in Itàlia pro bogaduras bassas pro-capite in su setore de is fàbbricos. Est su chi nde essit a pìgiu dae is datos manigiados dae su database nou CIRO (Climate Indicators for Italisn Regions), isvilupadu dae Italy for Climate a manos de pare cun Ispra.

S’Ìsula duncas si sèberat a livellu natzionale pro is fainas bellas in sa carrera de sa sustenibilidade ambientale, pigadas in cunsideru dae sa prataforma noa chi impreat 26 inditadores chi pertocant 8 chistiones: bogaduras in s’ambiente, energia, energias annoàbiles, fàbbricos, indùstria, trasportos, agricultura e, in fines, debilesas.

Prus a fine, sa Sardigna tenet una parte de is consumos de energia prodùsida dae fontes annoàbiles de su 24%, prus in artu meda de sa mèdia italiana. A prus de produire bogaduras bassas setoriales pro-capite, s’Ìsula tenet fintzas una parte de consumos elètricos in is fàbbricos (su 40%) prus manna de is àteras regiones de Itàlia, in ue est de su 26%. Resurtados bellos fintzas in su setore industriale: inoghe sa parte de energia elètrica de su setore est de su 50%, contras de su 42% de sa mèdia natzionale. Est ancoras negativa, imbetzes, sa situatzione chi pertocat is bogaduras pro-capite in totu, pro more de una dipendèntzia manna dae su carbone.

S’archìviu eletrònicu de datos nou est un’aina simpre a cumprèndere chi Italy for Climate oferit a su dibatu pùblicu cun datos agiornados e chi ischerat in ònnia regione is elementos de fortza, cussos in ue si podet megiorare e is fainas mègius chi si diant pòdere fàghere.

“Pro ghiare bene unu territòriu cara a su tramudu energèticu”, decrarat Andrea Barbabella, coordinadore di Italy for Climate, “est de importu a tènnere una mirada cumpleta de unos cantos inditadores climàticos in una regione, pro agatare cale sunt is setores in ue tocat a megiorare pro illebiare e parare fronte a sa crisi de su clima”.

Antoni Nàtziu Garau

Faina fata cun s’agiudu de sa Regione Sardigna – IMPRENTAS 2023-2024 – L.R. 22/2018, art. 22.

